
Deg mis yn ôl, fy ngweddi cyn Gymanfa
Gyffredinol Caerdydd, Medi 2022 oedd y
byddem yn cael Cymanfa hapus, a dyna a
gafwyd. Eleni yng Nghaerfyrddin, fy ngweddi oedd y byddem yn
teimlo undod o fewn y Corff, a diolchwn i’r Arglwydd fod y weddi
honno wedi cael ei hateb hefyd.

Mae’n wir dweud bod elfennau o’r Gymanfa Gyffredinol yn cael eu
nodi yn ein llawlyfr Trefn a Rheolau fel arfer, a hynny yn
ddarlithoedd, yn areithiau ac yn adroddiadau. Ond i mi mae yna
rhywbeth arbennig yn yr hyn nad yw’n cael ei gofnodi yn y llyfr
rheolau, hynny yw y gymdeithas dros ginio a phaned, a’r cyfle
blynyddol hwnnw, i ymgysylltu â’n gilydd drachefn. O ganlyniad i
Covid fe gollwyd hynny yn fawr dros y blynyddoedd diwethaf yma .

I bob rheswm mae gwaith y Gymanfa , wedi ei gyflawni gan yr
Ysgrifennydd Cyffredinol erbyn y Gymanfa ei hun. Mae’r Adrannau,
Byrddau, Pwyllgorau a’r Llysoedd i gyd wedi cyfarfod yn eu tro, ar
cyfan sydd a’r ôl i’w wneud wedyn yw adrodd ar yr hyn sydd wedi
digwydd. Ond hefyd, mae angen dathlu yr hyn a fu a dyheu am yr
hyn sydd eto i ddod.

Uchafbwyntiau y Gymanfa i mi eleni oedd, cael bod yng nghwmni
ein pobl a chael croesawu Eglwysi a Mudiadau eraill i’n plith. Cefais bleser o’r mwyaf yn cael y cyfle i
weld a sgwrsio am y gwaith o amgylch y byrddau, yn ystod yr amser panad yn ein hystafell farchnad.
Braf oedd cael trafodaeth agored ar waith arloesi yn ein plith. Roedd yn amlwg o’r drafodaeth, nad
oedd pawb yn cyd-weld ar y ffordd ymlaen. Edrychwn ymlaen am yr Hydref a’r cyfle i ddirnad yn lleol
ac yn genedlaethol, sut yr awn ati i gyflawni’r Comisiwn mawr, sef cyhoeddi yr Efengyl a gwneud
disgyblion yma yng Nghymru ar gyfer y Genhedlaeth hon. Mawr yw ein braint.

Diolch i bawb am eu gwaith caled sydd wedi peri bod y Gymanfa hon yn un llwyddiannus, ac wedi peri i
ni brofi yr undod y mae’r ysbryd Glân yn ei roi i ni yn rhodd i’w thrysori (Eff.4:3).

Argraffiadau Nan Powell-Davies
ein Hysgrifennydd Cyffredinol

o’r Gymanfa.

"Pa sawl torth sydd gennych? Ewch i edrych."
Marc 6:38

‘Cyflawni Ei Gomisiwn’
‘Ewch, gan hynny, a gwnewch

ddisgyblion o'r holl genhedloedd’
(Mathew 28:19)

Y Parchg Ddr Robert Cunville

Gwyliwch y bregeth ar
https://youtu.be/XS9naRanY8Q



Y gair allweddol ar ddechrau
adroddiad Trefeca oedd ‘Newid.’
Gwelwyd nifer o newidiadau
mawr yn hanes Coleg Trefeca yn
ystod y 12 mis diwethaf hyn. Yn

dilyn penderfyniad Panel Adolygu’r Ganolfan, mae Trefeca yn
parhau i fod â lle blaenllaw oddi mewm i gorff yr Enwad. Fodd
bynnag, mae nifer o newidiadau cefndirol yn digwydd.

Wrth i’r newidiadau hyn barhau, roedd yn braf cael adrodd yn
2022, bod Coleg Trefeca wedi ei hagor fel cartref i rhai o’r
ffoaduriaid hynny a gollodd eu cartrefi yn ystod y rhyfel yn yr
Wcrain. Yn wir, derbyniwyd llythyr gan Lywodraeth Cymru, yn
diolch i staff y Coleg, am y gofal a’r cariad a ddangoswyd tuag at
y bobl yma, sy’n dioddef oherwydd erchyllterau’r rhyfel.

Yn dilyn terfyn ar y bennod hon yn hanes Trefeca, roedd y Coleg,
unwaith eto, yn rhydd i gael gweithredu ar y cynllun busnes
newydd a dderbyniwyd ar Dydd Mercher 14eg Rhagfyr, 2022. Gwaetha’r modd, ychydig ddyddiau’n
ddiweddarach, cafwyd adroddiad gan y Gymanfa, yn dweud bod peipen ddŵr wedi hollti ac achosi difrod
mawr yn narn lletya’r adeilad. Wrth gwrs, mae hyn wedi gosod ffiniau pendant ar ein gallu i fwrw ‘mlaen
â’r cynllun. Treuliwyd amser yn clirio a bu ymdrech fawr i gael y lle’n barod ar gyfer ei drwsio unwaith yn
rhagor.

Da yw cael adrodd bod y Coleg wedi derbyn taliad yswiriant gan ei cwmni yswiriant ac mae’r gwaith
adeiladu ar ddechrau, gyda’r gobaith y bydd y Coleg yn barod i dderbyn lletywyr unwaith yn rhagor, tua
diwedd 2023.

Yn y cyfamser, cafwyd adroddiad bod cynadleddau undydd a chyfarfodydd eraill, eisoes wedi eu cynnal yno
a bod cryn amser wedi ei dreulio yn creu adnoddau marchnata, yn ogystal â chreu gwefan newydd sbon.
(www.trefeca.org) Bwriad tîm Coleg Trefeca, yw parhau yn ffyddlon i’w etifeddiaeth gyfoethog, tra’n
llwyddo i ddatblygu’n ganolfan sydd yn ariannol hunan-gynhaliol. Megis ychydig o’r camau yw’r rhain.

Cafwyd apêl daer gan gynrychiolydd o law’r Gymanfa, ein bod yn defnyddio’r adnoddau arbennig iawn hyn. Yn
debyg i’r canolwr mewn gêm rygbi, roedd ei neges yn uchel ac yn eglur iawn, ‘… Defnyddiwch e, neu fe’i
collwch e!’ Bu’n wych i weld cefnogaeth yr Ymddiriedolwyr a phrofi ewyllys da yr Enwad. Wrth i’r tîm yng
Ngholeg Trefeca, geisio adeiladu perthynas â defnyddwyr posib y dyfodol yno, mae neges y cynrychiolydd
hwnnw yn dal i atseinio. Defnyddiwch Drefeca os gwelwch yn dda . Dowch a byddwch yn hollol gartrefol yno.

Y Parchg Wayne Adams
Cyfarwyddwr Cynorthwyol Gweinidogaethau

Y Parchg. Evan Morgan
Anerchiad ymadawol y Llywydd

Gellir gwylio’r gwasanaeth
drwy’r linc isod:
https://youtu.be/lVPQ5-
sPgL0

Trefeca

Llywydd
Y Gymanfa Gyffredinol

2023-2025

Y Parchg Aneurin Owen

Gwyliwch ffilm am hanes
Aneurin ar Youtube

https://youtu.be/PfuHsXiVCZI

Oedfa Arwisgo’r
Llywydd Etholedig

https://youtu.be/lVPQ5-sPgL0



Apel Cymorth Cristnogol

Communion and Commemoration Service

“Mae’r byd yn doredig. Ond, mae gobaith
o hyd. Mae gobaith ym mhobman. Mae gobaith ym
mhob rhodd, ym mhob gweithred, ym mhob
gweddi.”

Mae’r byd wedi newid ers y Gymanfa Gyffredinol
yng Nghaernarfon 2021. Yno, lansiwyd ein hapêl
enwadol, sef Hadau Gobaith. Yn y Gymanfa
Gyffredinol eleni, cafwyd cyfle i ddiolch o galon I

chi am eich rhoddion hael, sy’n ein galluogi i gyflwyno siec o £150,000 tuag at waith ein partner,
Cymorth Cristnogol.

Mae hwn yn gyfnod gwahanol ac anodd iawn i bawb. Mae’r penawdau yn ein hatgoffa fod yna: ryfel yn
Wcráin; newyn difrifol yn Nwyrain Affrica, Yemen, Afghanistan; daeargryn yn ne Twrci a gogledd Syria;
llifogydd ym Mhakistan. Yma, mae pris tanwydd, pris bwyd, costau byw’n codi ac yn effeithio arnom ni
i gyd. Ond, mae 698 miliwn o bobl y byd yn byw mewn tlodi eithafol; maent yn byw ar lai na £1.45 y
dydd, llai na phris litr o betrol, heb unrhyw gymorth.

Mae gwaith Cymorth Cristnogol felly, yn bwysicach nag erioed.

Roedd yr Apêl yn canolbwyntio ar yr anghyfiawnder hinsawdd ac yn cefnogi prosiectau sydd yn bodoli
oherwydd yr angen a ddaeth yn sgîl yr argyfwng hinsawdd. Mae newid hinsawdd yn effeithio ar
anghenion sylfaenol pobl, sef y gallu i gynhyrchu bwyd; darparu lloches ac addysg a hawliau
merched. Mae anghyfiawnder hinsawdd yn achosi prinder dŵr sy’n effeithio ar heddwch a chymodi o
fewn cymunedau.

Mae’r prosiectau uchod yn gallu ac yn newid bywydau.

Trwy gymorth ein partneriaid, Jennifer,
Rose, Safia a Lole yn Kenya, cawsom
weld brosiectau tebyg ar waith. Yn
Honduras, cafwyd cyfle i gyfarfod
Marlen, Yadira a Christina a phrofi eu
balchder, wrth iddynt ddangos eu
gwaith, sef cynhyrchu coffi o ansawdd
da a hyn gyda chymorth tri o’r
prosiectau. Dyma bobl sydd â’r gallu a’r
egni a’r dyfalbarhad, i fynnu dyfodol
gwell iddyn nhw eu hunain. Ein braint
ni yw sefyll wrth eu hymyl a pharhau i
gyd-gerdded â nhw.

Diolch i chi am gefnogi’r Apêl ac am
eich cefnogaeth i waith Cymorth Cristnogol. Mae’r £150,000 yn mynd i wneud gwahaniaeth. Mae
gobaith ym mhob rhodd. Trwy gyfrwng pob taith gerdded, taith feicio, bora coffi, pob cacen, cwis a
golchi car, mae gobaith . Mae gobaith ym mhob gweithred. Mae gobaith yn fyw ym mhob gweddi.
Diolch o galon.

Cheryl Williams



Pa ddelwedd a ddychmygwch chi pan glywch y gair, ‘Arloeswr?’ Efallai mai
cymeriad mewn ffilm gowboi sydd flaenllaw gennych, neu ofodwr ar fîn codi fry
i’r nefoedd yn ei long ofod, neu wyddonydd efallai, sydd yn gwthio ffiniau
gwybodaeth? O ystyried yr Eglwys, efallai ein bod yn meddwl am ein Cenhadon
a aeth allan i Ogledd yr India ers llawer dydd. Ond beth am heddiw?

Yn dilyn sgwrs fywiog ar lawr y Gymanfa, dywedodd un cynrychiolydd wrthyf ei
fod yn ystyried bod ‘Arloesi’ yn debyg i Adran Ymchwilio a Dylunio’r Eglwys. Ym myd busnes, mae’r
‘boffins’, sef yr ymchwilwyr gwyddonol a thechnolegol, yn chwilio am ffyrdd newydd o wneud pethau, yn y
gobaith o ddarganfod dull newydd arloesol i lunio’r dyfodol. Nid yw pob ymgais arbrofol yn lwyddiant ond
os na wnawn nhw arbrofi, canlyniad negyddol a geir fel arfer.

Dim ond dwy flynedd yn ôl, gwnaethpwyd penderfniad eofn gan yr Enwad, sef penderfyniad i fuddsoddi
mewn gwaith arloesol. Felly, mae’n parhau i fod yn ddyddiau cynnar arnom, wrth i ni ddatblygu ein
diwinyddiaeth, ein dealltwriaeth a’n geirfa yn nhermau ein sefyllfa ni. Y brif neges a ddaeth o’n sgwrs,
oedd mai pobl sydd wedi eu galw a’u donio i weithio ymhlith grwpiau o bobl heb eto eu cyrraedd, yw
arloeswyr. Bwriad pennaf yr arloeswyr hyn, yw casglu ynghyd y bobl hynny na chlywodd erioed am yr
Efengyl, a gwneud hynny yn enw Iesu Grist.

Mae nifer o Henaduriaethau eisoes wedi cymryd camau i benodi arloeswyr, sy’n gyfrifol, fel enghraifft, am
waith plannu Eglwys neu weithio mewn caffi neu gymuned Gelf, a hyn i gyd er mwyn efengylu. Bydd yna
fwy i ddod eto. Yn y Gymanfa, rhannwyd eu storïau personol gan yr arloeswyr. Roeddent yn barod i rannu i
ble y tybient yr oedd yr Arglwydd yn eu harwain i ddechrau gwaith newydd. Hefyd tystient sut yr oedd
pobl eisoes yn cael eu cyffwrdd gan yr Efengyl.

Tra bod yno gwestiynau i’w hateb o hyd , mae’n dda gweld bod ymdrech yr Enwad i genhadu, yn dal i
fodoli. Wrth i ni edrych yn ôl ar waith cewri’r Symudiad Ymosodol, rwyf yn eich gwahodd i weddïo, gan
ofyn i Dduw sicrhau y bydd ein harloeswyr ni yn gysylltiedig â storïau newydd, fel bo’r cenedlaethau sydd
yn dilyn ar ein hôl, yn medru moli’r Arglwydd gan ddewud …’Mor fawr yw ein Duw!’

Y Parchg Wayne Adams
Cyfarwyddwr Cynorthwyol Gweinidogaethau

Gweinidogaethau Arloesol

Llywydd Etholedig
Y Gymanfa Gyffredinol

2025-2027

Glynis Owen
St Nicholas, Caerdydd



Tudalen Twitter EBC
https://www.facebook.com/EBCPCW

Gwasanaeth Cymun a Choffâd

Mathew 13:1-9 ac Eseia 55:10-13

Un o’r damhegion mwyaf adnabyddus Iesu, ydi Dameg yr heuwr. Yn fy
marn i, un o’r pethau mwyaf cadarnhaol a gobeithiol ynddo, ydi’r neges
syml mai hau hadau ydi’n gwaith ni fel unigolion ac eglwysi. Yn
ddiddorol, mae’r ffermwr yn y ddameg- yn gwbl wahanol i unrhyw
ffermwr dwi di nabod erioed - yn taflu hadau i bob cyfeiriad : ar hyd y
llwybr; i ganol y drain; dros dir creigiog a gwna hyn heb gyfrif y gost. Nid
yw’n gosod amodau, na disgwyliadau ond gobeithia y bydd yr had yn tyfu.
Roedd Iesu, wrth rannu’r ddameg efo’r dyrfa, yn ymwybodol iawn y byddai rhai ohonynt wedi hen
anghofio’r wers ymhell cyn cyrraedd adre, tra bod gan eraill bwysau’r byd ar eu hysgwyddau ac
ofnau’n eu llethu. Beth bynnag oedd yr amgylchiadau, byddai’n rhannu’r neges yn gyfartal ac yn
hael, gan ddangos trugaredd i bawb oedd yno i’w glywed.

Mor aml y byddwn ni’n gosod ffiniau ac amodau ar ein gwasanaeth a’n cariad. Byddwn yn pwyso a
mesur a chyfri’r gost mewn ffordd ddigon hunanol, gwaetha’r modd. Yn rhy aml, byddwn eisiau
gweld pa elw sydd i ni o’n gwasanaeth, yn hytrach nag ystyried pa fudd sydd i’r unigolion, a’r
teuluoedd hynny a’r gymdeithas a’r byd, rydym yn eu gwasanaethu.

Mae neges Eseia’n llawn gobaith a sicrwydd; mae’n ein hatgoffa bod yr had yn sicr o ddwyn ffrwyth.
Nid yw’n dibynnu arnom ni a does dim diolch i ni. Mae gair Duw’n llawn potensial bywyd a nerth.
Nid oes y fath beth â gair nac addewid gwag. Bydd Gair Duw yn llwyddo ac yn sicr o gyflawni ei
bwrpas. ‘...Ni ddychwel ataf yn wag.’ Mae Gair Duw yn rym creadigol yn llyfr Genesis; mae’n rhoi
bywyd ac yn addewid o ryddid, heddwch a llawenydd i’r greadigaeth gyfan.

Mae’r bennod uchod o Eseia’n cychwyn efo’r gwahoddiad i ddod i rannu yn ei wledd. ‘... Pam y
gwariwch arian ar yr hyn nid yw’n fara , am yr hyn nid yw’n ddigon... dewch i’r dyfroedd...cewch
fwyta’n dda a mwynhau danteithion.’

Gadewch i ni rannu hadau’r wledd yn ein cymunedau ac yn ein byd, mewn trugaredd â haelioni, gan
ddisgwyl i Dduw’r cynhaeaf roi’r tyfiant!

Y Parchg Anna Jane Evans, Caernarfon

Gellir gwylio’r gwasanaeth ar https://youtu.be/XBZEQ9jT9DA

Tudalen Facebook EBC
https://www.facebook.com/EBCPCW



Mae cael amser wrth afon yn rhoi cyfle i ni ymdawelu, i fwynhau y golygfeydd
a chyfle i fyfyrio.

Mae Eseciel yn edrych ar adferiad Israel. Mae’n gweld gobaith yn yr anobaith.

Mae’r afon, wrth ei tharddiad, yn dechrau yn lifeiriant bychan ac yn cynyddu
wrth dderbyn dŵr o’r nentydd sydd yn ei bwydo.

Yn y darlleniad, gwelwn y dŵr a oedd yn cyrraedd at y pigwrn, yn codi hyd at
y penliniau, yna at y canol ac ymhen dim, yn rhy ddwfn i gerdded ar ei draws.

Balchder yr afon yw ei bod yn derbyn yn gyson. Nid yw’n holi o ble ddaeth y dŵr, am gefndir na
rhesymeg. Mae’n derbyn gyda diolch.

Dyma waith yr eglwys, croesawu pawb, dod â’r gymdeithas ynghyd. Does dim ots beth yw cefndir
rhywun. Rhaid croesawu pawb a’u croesawu fel byddai’r Arglwydd Iesu wedi eu croesawu, nid yn ein
ffordd arferol ni.

Mae’r afon yn tyfu wrth dderbyn ond hefyd, mae afon yn rhoi er mwyn i eraill dyfu.

Mae’n rhaid i bob eglwys fyw trwy edych allan ar y gymdeithas, gweld anghenion ac ymateb.

Petai’r afon ’mond yn gallu siarad am yr hyn mae wedi ei weld ar hyd ei thaith, megis am y rhai yn dod
ati i dorri syched.

‘Y mae Afon a’i ffrydiau yn llawenhau dinas Dduw.’

Dyna yw gwaith yr eglwys bob amser, rhannu’r newyddion da a rhannu gydag eraill. Rhaid byw yr
efengyl trwy ddangos cariad Crist i bawb.

Ma afon yn tyfu wrth dderbyn ac yn rhoi er mwyn i eraill dyfu. Mae’r afon yn dal i lifo.

Tarddiad y gair ‘Eglwys’, sef ‘Ecclesia’ yn yr iaith Groeg, yw casgliad o bobl. Nid brics a mortar
mohoni.

Am ganrifoedd, doedd dim adeiladau gan yr eglwys fore. Cael eu herlid oedd y Cristnogion cynnar.

Pobl yw Eglwys, pobl yn ymgynnull yn enw Crist a bod yn eglwysi byw.

Digon rhwydd yw digalonni wrth i ni edrych nôl a chofio am yr holl weithgareddau a fu yn ein capeli
dros y canrifoedd. Allwn ni edrych nôl a chofio ond allwn ni ddim byw nôl yn y fan honno!

Rydym yn byw heddiw. Mae’r eglwys dros y canrifoedd wedi esblygu a chyhoeddi’r efengyl i bob oes,
mewn amryw o ffyrdd.

Yng ngeiriau’r Iesu, ‘... A dywedodd wrthynt, “Ewch i'r holl fyd a phregethwch yr Efengyl i'r
greadigaeth i gyd.’’

Peth marw yw’r afon. Mae’r dŵr yn symud, ond nid yw’r afon yn fyw. Mae afon llawn bywyd, pysgod,
planhigion ac anifeiliaid o bob math. Mae’r dŵr yn farw. Cyfrwng yw’r afon sy’n rhoi bywyd. Dyna’n
union yw yr Eglwys. Does dim bywyd yn y brics a’r mortar. Cyfrwng yw hi, i ddangos bywyd ac i rannu’r
gobaith, grâs a’r gwirionedd.

Wrth i ni ddiolch am y gynhaliaeth a gawn; wrth i ni edrych nôl a gweld daioni‘r gorffennol, rhaid i ni
hefyd edrych mlaen ac adeiladu Eglwys ar gyfer heddiw, gan ddefnyddio adnoddau’n cyfnod.

Byddwn yn Eglwys sydd yn tyfu wrth dderbyn ac yn rhoi er mwyn i eraill dyfu. Byddwn yn eglwys sydd
yn cadw i symud gyda’r oes.

Y Parchg. Emyr Williams

Defosiwn y Boreau - Yr Afon (Eseciel 47:1-12 )



Coffâd am Weinidogion,
Cyn-genhadon, Cyn-Lywyddion a

hunodd oddi ar y Gymanfa ddiwethaf.

Darlith Davies

Argraff o Genhadaeth:
Golygon ar y

Genhadaeth Gymreig
yn yr India

Y Parchg. Huw Powell-Davies

Gellir gwylio’r ddarlith ar
https://youtu.be/T70BtTKyRTY

Parchg O. J. Roberts, Parchg S. O. Hughes,
Parchg Barrie Redmore BA, Parchg Blodwen Jones,
Parchg G. P. Owen MA, PhD, Parchg Brian C Reardon,
Parchg Rhys ab Ogwen Jones BA, Mth,
Parchg W Raymond Jones, Parchg Huw Griffith Jones,
Parchg Philip Aneurin Thomas.



Mae 2022/23 wedi
bod yn flwyddyn
brysur i’r Panel
Diogelu Cydenwadol
wrth inni baratoi
diweddariadau ar
gyfer eich polisi a
gweithdrefnau
diogelu - Y Llawlyfr
Diogelu Grwpiau
Bregus. Mae pob

ychwanegiad wedi'u cynllunio i’ch helpu i roi eich polisi
diogelu ar waith gan gynnwys: datganiad polisi'r eglwys
unigol yn adran 1 i hybu dealltwriaeth yn lleol, côd
ymddygiad diogelu (atodiad 2a) i helpu gwirfoddolwyr i
ddeall eu cyfrifoldebau a rhestr wirio diogelu (atodiad
10), i'ch cynorthwyo i asesu lle ydych chi arni gyda
diogelu. Gallwch ddod o hyd i’r holl ddiweddariadau ar
ein gwefan https://panel.cymru/cy/llawlyfr-diogelu-
grwpiau. Cofiwch hefyd am ein poster newydd a’n cerdyn
post ymateb i gonsern.

Mae hyfforddiant yn elfen bwysig o’n gwaith ac yn offeryn
craidd, i godi ymwybyddiaeth am ddiogelu a sicrhau bod
pobl yn glir ynglŷn â sut i ymateb i bryderon ynghylch
plant a phobl bregus. Rydym wedi gweld cynnydd
sylweddol yn y nifer o adroddiadau am bryderon a
cheisiadau am gymorth a chyngor a gawn ac yn credu bod
hyn yn ganlyniad i’r holl hyfforddiant dros y blynyddoedd.
Mae gennym 3 lefel o hyfforddiant sef: sylfaenol, ar gyfer
pawb, sy’n codi ymwybyddiaeth diogelu ac yn cynnwys
oedfa ddiogelu yn flynyddol. Gall eglwysi drefnu
gwasanaeth ar Sul Diogelu ym Mis Tachwedd neu ddewis
diwrnod arall https://panel.cymru/cy/sul-diogelu. Mae
ein hyfforddiant lefel 1 (sesiwn 2 awr) ar gyfer
gwirfoddolwyr ac ymddiriedolwyr. Mae gennym dîm o
wirfoddolwyr i weithio gyda’n swyddog hyfforddiant i
gyflwyno sesiynau wyneb yn wyneb neu ar lein. Mae lefel
2 ar gyfer gweinidogion a staff (6 awr). Cewch wybodaeth
am hyfforddiant a dolenni i archebu eich lle ar ein
gwefan. https://panel.cymru/cy/hyfforddiant.

Wrth gwrs, rydym yn parhau i brosesu cannoedd o
wiriadau DBS bob blwyddyn ond gyda opsiwn newydd eleni
i wneud hyn ar lein. https://panel.cymru/cy/dbs

Cofiwch bod Sian a Julie yma i’ch helpu gyda phob elfen
o’ch cyfrifoldebau diogelu. post@panel.cymru

Julie Edwards
Swyddog Diogelwch a Hyfforddiant

Trysorydd newydd y
Gymanfa Gyffredinol

The 1823
Confession of Faith
–a forgotten classic

Y Parchg Philip H. Eveson

Gwyliwch y ddarlith ar
https://youtu.be/WT3HcQBOgUo

Darlith y Gymdeithas Hanes

Y Parchg Iain Hodgins



Strategaeth
Gweddi EBC

Tasg y Tîm Strategaeth
Weddi sy newydd ei
sefydlu, ydy ailfeddwl
am sut mae'r Cyfundeb
yn ymateb i’n galwad i
weddïo. Gadewch i mi
rannu gyda chi ychdyig

o'r syniadau rydym ni'n eu hystyried.

Yn gyntaf, rydym yn gobeithio y bydd wythnos
o weddi flynyddol yn helpu i ddod â’r eglwys
ynghŷd ac yn gymorth i ni ganolbwyntio,
gyda’n gilydd, ar ein dibyniaeth ar ffyddlondeb
yr Arglwydd. Ymhlith pethau eraill, bydd yn
cynnwys Sul, pan anogir ein heglwysi i
ganolbwyntio eu haddoliad ar weddi.  Yn
ogystal, yn ystod yr wythnos, byddwn yn
cyhoeddi fideos o unigolion sydd â stori am
weddi i'w hadrodd, p'un ai yw'r straeon hynny
ynglŷn â gweddïau sy wedi’u hateb neu am
ddyfalbarhad pan nad yw gweddïau wedi eu
hateb. Y syniad yw, y bydd y Cyfundeb cyfan
yn canolbwyntio ar yr un nôd ar gyfer yr
wythnos hon, sef galw ar enw'r Arglwydd.

Yn ail, rydym hefyd yn ystyried a oes modd
datblygu App gweddi ar gyfer yr enwad. I'r
sawl sydd â'r App hwn, bydd eu darlleniadau
Beibl, rhestrau gweddi, newyddion o’r eglwys
a'u mynediad at fideos o’r eglwys, i gyd mewn
un lle. Bydd hefyd yn cynnwys calendr gweddi
a fydd yn cael ei ddiweddaru'n rheolaidd.
Bydd y diweddariadau’n cynnwys pwyntiau
gweddi ar gyfer yr eglwys yn genedlaethol ac
yn lleol.  Bydd modd personoli’r calendr hefyd,
fel bod yr unigolyn yn gallu cynllunio ei
amserlen weddi wythnosol ei hun.

Yr her nawr, yw dod o hyd i bobl a fydd yn
gallu helpu. Mae angen inni ddod o hyd i bobl
sydd â stori i'w hadrodd am weddi, ac mae
angen pobl sydd ag angerdd tebyg am weddi a
fydd yn diweddaru’r App gyda cheisiadau
gweddi gan yr eglwysi a'r henaduriaethau. Os
ydych chi'n teimlo y gallwch chi helpu o gwbl,
byddwn yn falch iawn o glywed gennych chi (
owen.griffiths@ebcpcw.cymru ).

Y Parchg Owen Griffiths
Gweinidog Henaduriaethol South East

Rhyfeddu
Yn y Gymanfa llynedd,
‘roedd yn braf adrodd
ein bod wedi gallu
ailgychwyn y Dyddiau
Pasg yng Ngholeg y
Bala. Cawsom un
diwrnod pan oedd plant Ysgol Pont y Gof,
Botwnnog gyda ni. Ar ddiwedd y dydd, roedd y
plant yn holi cwestiynau sylweddol am Hanes y
Pasg ac am beth ddigwyddodd i’r disgyblion
wedyn. Roedd eu hathrawes, fel finnau, wedi
rhyfeddu at eu cwestiynau ac yn awyddus i’r
plant gael cyfle pellach i drafod. Yn ystod y
flwyddyn, rydw i wedi bod yn yr ysgol
ddwywaith yn cynnal sesiynau gyda phlant
Blwyddyn 5 a 6, yn cael cyfle i drafod ac
ymateb i fwy o gwestiynau’r plant. Byddaf yn
eu gweld eto yn yr Hydref.

Nia W Williams
Swyddog addysg ac adnoddau ag arweinydd tîm

Mae cyfnod yr arddegau
yn gyfnod anodd.
Byddwn yn colli ein
pobl ifanc yn ystod y
cyfnod hwn. Maent yn
gweld capel yn ddiflas
ac yn gadael. Ar
adegau fel hyn, beth

wnawn ni? Trown at yr Iesu a dilyn ei batrwm.
Closiwn atynt a cherdded gyda nhw, yn yr
union fan lle maen’ nhw.

Dechreuon ni glwb Gwaith Cartref, mewn capel
5 munud o’r ysgol gyfun leol. Byddai’r
disgyblion yn cerdded i’r capel ac eistedd ar y
wal tu allan, yn disgwyl i mi gyrraedd.
Dechreuodd aelodau’r capel agor y drysau yn
gynharach, creu Tŷ Agored , a gwahodd y
merched i mewn i gael paned a bisged. Wrth i’r
capel wneud y peth lleiaf hyn, roedd y
merched yn profi’r croeso a theimlo eu bod yn
dderbyniol ac yn rhan o’r capel.

Nicola Roylance

Gweithiwr Ieuenctid Henaduriaeth South East

Yn dderbyniol



1af Rhagfyr, 2019 oedd hi pan ddechreuais ddilyn y Rhaglen Genhadol. Yn
dilyn tair mlynedd yn astudio, blwyddyn o gwrs CAA, yna dwy flynedd o gwrs
BTH, Gorffennaf 1af 2023, cefais fy nghomisiynnu gan Coleg y Bedyddwyr
Caerdydd.

Cychwynnais fynychu Eglwys Bresbyteraidd Sandfields Mis Tachweddd 2018.
Ar ddechrau Mis Medi, gadawodd y gweinidog i ddechrau gwaith mewn
gofalaeth newydd yng Ngogledd Cymru. Tra’n parhau i astudio, cychwynnais
innau arwain yr Eglwys yno bryd hynny.

Trwy gydol gwyliau’r Haf, buom yn cynnal clwb i blant yn yr eglwys. Roedd
pob sesiwn yn para dwyawr ac yn cynnwys amrywiaeth o weithgareddau megis: cystadleuthau paentio,
gwaith crefft, chwaraeon, hefyd sioe bypedau boblogaidd iawn. Wythnos olaf gwyliau’r Haf, cafodd y
clwb ei chynnal wrth ymyl y lan môr. Cawsom gyfle i sgwrsio gyda sawl person a aeth heibio. Roedd y
plant yn cael pryd o fwyd cynnes bob dydd. Mae’r diolch i aelodau’r Eglwys am eu cyfraniadau ariannol,
hefyd i’r Cyngor am eu rhodd bychan. Byddwn yn parhau i gynnal sesiynau tebyg yn ystod yr Haf eleni.
Bydd y sesiynau hyn yn cynnwys grwp dawnsio sydd yn llogi’r neuadd gennym, ddwywaith yr wythnos.
Byddant yn cynnig gwersi ar y traeth.

Ym Mis Tachwedd 2023, mewn partneriaeth ag Eglwys leol arall, sefydlwyd Babybank. Bu’n lwyddiant
mawr. Cwta 9 mis yn ddiweddarach, rydym eisoes wedi estyn cymorth i 60 o deuluoedd, yn cynnwys
100+ o blant. Yn deillio o’r fenter, cafwyd rhai sgyrsiau arbennig a llwyddwyd i feithrin sawl perthynas
arbennig iawn, yn ogystal.

Yn ystod y flwyddyn ddiwetha, ymunodd 10 o bobl newydd â’r Eglwys. Mae 6 o’r rhain wedi trosglwyddo
o Eglwys arall, ond yn wefreiddiol, mae 4 ohonynt wedi ymuno o’r stryd, 2 ohonynt heb unrhyw fath o
brofiad eglwysig blaenorol. Mae un ohonynt yn cael ei feithrin ar gyfer ei bedyddio yn ystod yr Haf.

Andrew Saunders

Rwyf wrth fy modd yn cyfarfod â merched Cristnogol eraill o bob rhan o Gymru.' 'Rwyf bob
amser yn dysgu rhywbeth newydd yn ystod y trafodaethau.' 'Rwy'n mynd i ffwrdd â
rhywbeth i feddwl amdano.' ' Cymdeithas.' 'Cyfle i siarad am ein ffydd.' 'Yn llenwi'r bwlch
rhwng y Suliau.' 'Bendith i wrando a myfyrio.' 'Roeddwn i'n teimlo fy mod gyda Mair a
Martha yng nghwmni Iesu.' 'Mae'n wych, oherwydd mae'n foment i rannu ein cariad at Iesu.'

Mewn ffilm fer a wnaethom ar gyfer y Gymanfa Gyffredinol, recordiwd gennym, rhai o
eiriau’r merched sy’n mynychu ein hastudiaethau Beiblaidd ar Zoom. Maent yn ddisgrifiadau o’r profiadau a
gawsant yn yr astudiaethau hynny.

Mae’r astudiaethau wedi bod yn rhedeg ers mis Medi 2020. Maent wedi bod yn ffynhonnell anogaeth a bendith,
gyda wynebau newydd yn ymuno â ni bob tymor. Eleni, rydym wedi astudio’r Salmau; y merched wnaeth
gyfarfod â’r Iesu ; hefyd, astudiaethau ar ein themâu : ‘Myfi yw’r Alffa a’r Omega,’ (Thema 2022) a ‘Myfi yw’r
Wir Winwydden,’ (Thema 2023). Mor galonogol yw hi i glywed sut mae’r merched yn defnyddio ein Llyfr
Adnoddau Thema mewn gwasanaethau ac astudiaethau Beiblaidd, yn eu heglwysi lleol.

Bydd yr astudiaethau yn ail-ddechrau ym mis Medi pan fyddwn yn edrych ar lyfr Y Diarhebion. I ddyfynnu un
arall o'n merched, 'Mae croeso i bawb ymuno. Mae gwledd yn eich disgwyl.'
E-bostiwch: eirian.roberts@ebcpcw.cymru, am y ddolen Zoom.

Sarah Morris
Cydlynydd Rhaglen Dorcas a Golud De Cymru

Adran y Chwiorydd

Mae’r Eglwys yn tyfu.



Cynllun GOLUDdementia 2023

Cydlynwyr Golud
De Cymru: Sarah Morris

sarah.morris@ebcpcw.cymru / 07554 005423
Gogledd Cymru: Carys Davies

carys.davies@ebcpcw.cymru / 07902 059832
Sasiwn y Dwyrain: Samantha Hodgins

sam.hodgins@ebcpcw.cymru / 07581 214847

Cyflwynwyd adroddiad ar ran Pwyllgor y Chwiorydd ar gynllun
GOLUDdementia, gyda’r cynllun ar drothwy ei flwyddyn olaf.

Codi ymwybyddiaeth Dementia
Braf oedd datgan ein gwerthfawrogiad i bawb sydd wedi ymateb yn ystod
y flwyddyn i’r sesiynau Ffrindiau Dementia, i godi ymwybyddiaeth
dementia yn ein plith fel enwad. Mae pob Henaduriaeth ,erbyn hyn, wedi
cynnal sesiwn neu ar fîn gwneud hynny.

Pecyn Adnoddau GOLUD
Yn y Gymanfa llynedd, cofiwch i ni lansio dau adnodd newydd:

Chwe Cham Allweddol tuag at Eglwys Dementia-Gyfeillgar, gan Louise Morse.
Llyfryn yw hwn sy’n cynnwys egwyddorion i gynyddu hyder eglwysi, wrth iddyn nhw
gwrdd ag anghenion ymarferol ac ysbrydol pobl â dementia. Mae ar gael yn
Saesneg, Six Key Steps to Making a Dementia Friendly Church. Copi am ddim i bob
eglwys o fewn EBC.

Eleni yn y Gymanfa, lansiwyd dau adnodd newydd gan Dilys Hughes, cadeirydd Pwyllgor Llywio
GOLUD:

Yn gyntaf, Llyfryn Canllaw GOLUD dementia ar gyfer Eglwysi ac Arweinwyr Eglwysig,
sy’n cynnig arweiniad ar gyfer meithrin eglwysi sy’n dementia-gynhwysol. Ceir ynddo
ganllawiau arfer da o ran amgylchedd y Capel, cyfathrebu effeithiol a gweinidogaeth
dementia.

Bydd Y Canllaw yn cael ei rannu mewn sesiwn hyfforddiant byr i bob Henaduriaeth yn
ystod y flwyddyn nesaf.

Gweddïau Gwerthfawr – Llyfryn dwyieithog ar gyfer unigolion â
dementia, i’r rhai sy’n methu mynychu oedfaon neu sydd mewn cartrefi
gofal yw hwn. Ceir ynddo ddetholiad o adnodau ac emynau cyfarwydd i’n
hatgoffa am gariad ac addewidion Duw ac i’n hysbrydoli i weddïo.

Yn ail, i’r rhai sydd yn byw â dementia, yn methu mynychu oedfaon, neu
mewn cartrefi gofal, lansiwyd CDd newydd, sef, Trysorau’r Ysgol Sul.
Casgliad o
Emynau, adnodau a
gweddïau i gyd-ganu
a’u hadrodd, ac i’n
helpu i ddwyn i gof
atgofion melys
plentyndod a bendithion
yr Ysgol Sul.

Carys Davies
Cydlynydd Cynllun GOLUD Gogledd Cymru



Y Parchg Alun Morton Thomas
Henaduriaeth Môn
Y Parchg Nerys Ann Griffiths
Henaduriaeth Arfon
Mr Nicholas Hawkins
Gweinyddydd, Park End, Caerdydd
Mr Cameron Jones
Dirprwy Reolwr, Coleg y Bala
Parch Owen Griffiths
Gweinidog yr Henaduriaeth, South East
Mrs Abigail Orr
Rhaglen Genhadol
Mr Nathaniel Orr
Rhaglen Genhadol
Mrs Sarah Dafydd
Galluogwr Cenhadol/Gweithiwr Cymunedol
Rhan Amser, Dinbych

Ordeiniadau a Phenodiadau Tudalen YouTube EBC
https://www.youtube.com/channel/

UCbq8MrpmPxSSkwt4Hh6VYMw

Cynllunio a Gosod Testun
Y Parchg. Gwyn Rhydderch

Rydym yn profi rhai newidiadau o ran aelodaeth , fel Adran eleni, wrth i rhai
ddod i ben eu tymor ac i ni hefyd gael profedigaeth. Cofiwn y diweddar
Barch. Brian Reardon, a fu’n aelod diwyd ac annwyl o’r Adran, ar lefel
genedlaethol ac henaduriaethol. Roedd hefyd yn swyddog Bywyd Gwledig
iddi. Ymddengys ei bod yn fuddiol i ni gael mwy nag un person i lenwi’r
swydd, er mwyn adlewyrchu consyrn am amrywiaeth ardaloedd gwledig
Cymru.

Diolchwn fod Dorothy Williams o Henaduriaeth Arfon wedi cytuno i wasanaethu ym maes Materion
Gwledig. Diolchwn i Vaughan Salisbury, sydd wedi gwasanaethu am ddeng mlynedd fel Swyddog
Materion Addysg, yn enwedig o ran ei arbenigedd proffesiynol mewn Addysg Grefyddol. Rydym
wrthi’n chwilio am gynrychiolwyr newydd ym maes addysg, gan gynnwys addysg anghenion arbennig.
Diolchwn hefyd i Nia Higginbotham am ei gwasanaeth i'r Adran dros y blynyddoedd mewn gwahanol
feysydd, gan gynnwys ymgyrch EAPPI ac hefyd Masnach Deg.

Fel Swyddog Cyswllt yr Adran, rwy’n arwain ar gyrchu pobl at ei gilydd i ymateb i Lywodraeth Cymru
pan fo’n gofyn am farn y cyhoedd. Mae angen manteisio ar gyfleon rheolaidd megis ymholiadau ac
ymgynghoriadau, i gynrychioli llais Cristnogol mewn gwahanol fforymau. Er enghraifft yn ystod y
flwyddyn, fe gyfrannon ni i'r ymgynghoriad ar Ddyfodol Cyfansoddiadol Cymru ac hefyd, ar ofalu am y
sawl sy’n galaru wedi hunanladdiad.

Daw hyn â ni at y gwaith o ddiweddaru rhestr y sawl sy’n cynrychioli’r Cyfundeb fel caplaniaid
allanol, boed yn swyddogol neu beidio. Yn olaf, rwyf wrthi’n cynnal sgyrsiau gyda gweinidogion y
Cyfundeb, ar fater cefnogi ein gwaith ar lefel lleol a henaduriaethol. Gwnaf hyn am fy mod wedi
canfod ein bod mond yn ymwneud â chanran penodol o weinidogion fel arfer.

Dr Carys Moseley

Adran Eglwys a Chymdeithas



Eleni, roedd hi’n 70 mlynedd ers dechrau’r Weinidogaeth. Do, fe gafwyd cacen. Eleni, roedd
awyrgylch wahanol i’w gael yno. Efallai ein bod yn llai ofnus i ail fentro cymdeithasu a’n gilydd
ar ôl cyfnod cadw pellter y ‘Clo’ adeg y Cofid. Un peth sicr ddaeth o’r ffurflenni adborth,
oedd bod yr amser wedi mynd llawer yn rhy gyflym .Tybed oedd modd cael pum diwrnod yn lle
4. Mae hyn yn galonogol iawn o ystyried bod diffyg brwdfrydedd yn nodweddiadol o’n
cymdeithasau.

Dywedodd y Parch Olwen Williams, ”Roedd hi’n Ysgol Haf arbennig eleni, y tywydd yn braf, a’r
chwerthin, y cyfeillgarwch a’r gymdeithas yn gynnes. Teimlwyd bod yr Ysbryd yn symud yn ein
plith. Mewn grwpiau bach buom yn astudio’r Gair gyda’n gilydd, yn trafod yr hyn oeddem wedi
ei deimlo yn ystod yr amser yno. Profwyd rhyw agosatrwydd, dealltwriaeth a thipyn o hwyl
mewn ambell grwp weithiau, hefyd. Teimlwyd fod pawb yn gallu bod yn agored, ac yn gallu
rhannu ambell brofiad. Roedd hon yn Ysgol Haf a greodd argraff arnaf. Roedd popeth yn toddi
i’w gilydd rhywsut a’n fodd i ddod â ni yn agosach at Dduw a’n Gwaredwr Iesu Grist”.

Fel ysgrifennydd, mae gweld pobl yn cyrraedd, yn cymdeithasu â’i gilydd , a mwy na hynny, eu
clywed yn chwerthin gyda’i gilydd dros sgwrs a phaned, yn iachâd ynddo’i hun. Mae sawl
ffordd o gael iachâd. Ni allwn wneud dim ohonom ein hunain; trwy law Duw y daw’r cyfan.
Pam tybed fod cymaint o bobl yn ofni y weindogaeth hon.
Rydym yn byw mewn byd lle mae llawer o sôn am iechyd meddwl. Mae rhai pobl yn unig, heb

wybod lle i droi ond un peth sydd yn sicr, mae y Weinidogaeth hon yma i bob un ohonom droi
ati beth bynnag fo ein hangen. Un peth a ddaeth i’r amlwg eleni, oedd y galw am weddïau dros
eraill. Cafwyd rhestr faith ac enwyd pob un yn ystod cyfnod ein gweddïau.

Dywedodd ein Llywydd y Parch. Mary Turnock, "…Rydym i gyd yn rhan o'r weinidogaeth honno,
gan ein bod ni'n gofalu am y rhai o’n cwmpas ni mewn ffyrdd gwahanol: trwy gynnig gair tawel
o gysur; rhoi help llaw; offrymu gweddi dawel ar ran rhywun; rhannu gwên o anogaeth. Mae
hyn i gyd yn galluogi ein Gwaredwr i'n defnyddio ni fel sianeli o'i gariad a'i dosturi. Mae
cymaint ohonom yn cynnig iachâd, heb hyd yn oed fod yn ymwybodol o hynny. Felly, pam fod
pobl yn wyliadwrus o’r Weinidogaeth arbennig hon? Mae'n digwydd bob dydd yn ein bywydau.”

DEWCH ! Bydd croeso yn eich haros flwyddyn nesaf.

Nerys Rowlands
Ysgrifennydd

Y Weinidogaeth Iachau



Datblygiad pwysig yn hanes yr Adran yn ystod y flwyddyn,
oedd i Mr Rhys Bebb Jones ymgymryd â dyletswyddau’r
Cydlynydd Hyfforddiant yn dilyn ymddeoliad Mrs Delyth Oswy
Shaw. Ymaflodd yn y gwaith gyda brwdfrydedd ac erbyn y
Gwanwyn eleni, gallai gyflwyno i’r Adran, adroddiad
cynhwysfawr o’i weithgareddau dros y misoedd diwethaf, a’r rheini’n amrywio o drefnu’r Cwrs
Sacramentau ar gyfer galluogi blaenoriaid i weinyddu’r bedydd a’r cymun, i ymwneud â pholisi
amgylcheddol EBC. Dymunwn yn dda iddo yn y swydd i’r dyfodol.

Calondid mawr i’r Adran hefyd, oedd bod y trafodaethau ynghylch hyfforddiant cydenwadol a’r
defnydd o Goleg y Bedyddwyr, Caerdydd wedi dwyn ffrwyth ac y cytunodd EBC, Undeb yr
Annibynwyr Cymraeg ac Undeb y Bedyddwyr Cymru ar Femorandwm o Ddealltwriaeth fyddai’n
hwyluso cydweithio i’r dyfodol.

Mynegwyd gwerthfawrogiad mawr o waith myfyrwyr yr Adran gan y Parchg Bryn Williams, y
Cyfarwyddwr Academaidd, a da oedd deall yn y Gymanfa Gyffredinol, fod Mrs Rebecca
Lalbiaksangi- ddaeth i ddiwedd ei chwrs yn gynharach eleni- ar dir i dderbyn galwad ac wedi
cael ei gwahodd i ofalaeth yn Henaduriaeth Mid Wales and Border. Edrychwn ymlaen at ei gweld
yn cael ei hordeinio yn yr Hydref. Hi fydd y wraig gyntaf o Mizoram i gael ei hordeinio gennym.

Y Parchg Ddr Elwyn Richards
Ysgrifennydd

Adran Ymgeiswyr a Hyfforddiant



Mae’r berthynas rhwng EBC ac Eglwys Bresbyteraidd yr
India, (PCI), yn un glos ac yn bersonol i nifer fawr
ohonom. Mae’n berthynas annwyl ac yn ymrwymiad
gweddïgar rhwng y naill Eglwys a’r llall. Cawsom y cyfle i
ddathlu y berthynas yma ar sawl lefel yn ein Cymanfa
eleni.

Yn y cyfarfod cyhoeddus cyntaf, fe gawsom ein hannog
gan y Parch Robert Cunville o Eglwys Bresbyteraidd India
yn Shillong, Bryniau Casia, gyda chomisiwn mawr Iesu, i
fynd allan i wneud disgyblion. Mae Robert, yn ogystal â
bod yn weinidog yn Eglwys Bresbyteraidd India, yn
llywydd Cymdeithas Rhyngwladol y Beiblau a bu’n un o

gydweithwyr agos Billy Graham. Gan ddyfynnu pwyslais rhai fel Daniel Rowland ac Evan Roberts, ein
diwygwyr ein hunain, fe’n hanogodd i beidio â cholli’n gobaith, yng Nghymru, yn yr Arglwydd Iesu ,
sydd â phob awdurdod yn eiddo iddo.

Cafwyd cyfarchion hefyd gan Lywydd Synod Mizoram, y Parch Dr C Chawnghmingliana, un o
gynrychiolwyr Eglwys Bresbyteraidd India a oedd yn bresennol yn y gynhadledd. Fe’n hatgoffwyd am
yr helynt llwythol ym Manipur, lle mae cannoedd o eglwysi wedi eu difrodi a’u llosgi a nifer wedi eu
lladd. Yr ydym yn parhau i gofio hefyd am ein cysylltiad gyda’r Eglwys Bresbyteraidd ym Myanmar,
lle mae rhyfel cartref yn parhau.

Yn y Ddarlith Davies eleni, bu i’r darlithydd, Huw Powell-Davies, dynnu ein sylw at ‘Argraff
Cenhadaeth’, gan bwysleisio’r argraff ddofn y mae cenhadaeth Cymru, wedi ei adael ar lwythau
Gogledd Ddwyrain India. Yn ogystal, edrychodd ar eu hargraffiadau hwythau o’n sefyllfa ninnau yma
yng Nghymru, heddiw. O gychwyn ei ddarlith, tynnodd ein sylw at wersi y gellid eu dysgu o edrych yn
ofalus ar eu dulliau cenhadu a’r gefnogaeth a’r gwarchod a fu ar y genhadaeth fechan fregus.

Cawsom gyfle i ddymuno’n dda i un o’n hymgeiswyr hefyd, sef Mrs Rebecca Lalbiaksangi, o Mizoram
yn wreiddiol, wrth iddi gwblhau y
camau olaf cyn cael ei hordeinio
yn weinidog gyda ni. Da ni’n
diolch i’r Arglwydd amdani, ac yn
dymuno pob bendith a rhwyddineb
iddi hi, ac i Miara ei gŵr a’r
merched.

Nid cyd - ddigwyddiad felly mai’r
Parch Aneurin Owen, neu Pu
Zolawma, fel caiff ei adnabod yn
Mizoram lle cafodd ei eni, sydd
erbyn hyn, yn Lywydd arnom ni.
Edrychwn ymlaen, yn ystod ei
gyfnod fel Llywydd, at ddyfnhau a
chryfhau ein perthynas gyda’n gilydd, er mwyn i’r ddwy Eglwys ddysgu oddi wrth ei gilydd.

Y Parchgion Huw a Nan Wyn Powell-Davies

Perthynas EBC ag Eglwys Bresbyteraidd India

LLUNIAU - Y Parchg Iain Hodgins



Wrth edrych yn ôl dros y flwyddyn, rydw i cael wedi fy nghalonogi’n fawr gan
yr ymateb cadarnhaol a gawn yn gyson i Cenn@d, [http://cennad.cymru/] yn
ogystal â’r bendithion lu sydd wedi deillio o gydweithio ag Undeb Bedyddwyr
Cymru. Yng nghanol y cyfnodau clo, yn sgîl pandemig Covid-19, roedd mynd
ati i sefydlu wythnosolyn Cymraeg Cristnogol newydd ym mis Mawrth 2021 yn
dipyn o fenter. Ond mae’n sicr wedi ennill ei blwyf bellach, dan
olygyddiaeth y Parchg R. Watcyn James, Huw Powell-Davies ac Aled Davies a hyderwn y bydd yn mynd
o nerth i nerth yn y blynyddoedd nesaf hyn.

Er mai cyhoeddiad cymharol newydd ydi Cenn@d, gallwn hefyd ymfalchïo yn y ffaith ein bod yn parhau
i gefnogi’r cylchgrawn Cymraeg hynaf sy’n dal i gael ei gyhoeddi. Sefydlwyd
Y Traethodydd [https://www.ytraethodydd.cymru/] yn 1845 ac mae’n wych gweld y cyfraniadau
safonol ac amrywiol sy’n ymddangos o rifyn i rifyn, dan olygyddiaeth y Parch. Athro Densil Morgan.
Pleser arbennig oedd darllen darlith athrylithgar Rowan Williams, cyn-Archesgob Caer-gaint, yn rhifyn
Ionawr 2023, ‘Cerdd a Chredo: ydi cerdd grefyddol yn bosibl heddiw?’ Tipyn o sgŵp yn wir.

Yn rhifyn Gorffennaf 2023 o’r Treasury,[https://www.ebcpcw.cymru/en/publications/treasury/] braf
oedd darllen adroddiad mor gadarnhaol a chyfredol am y gobaith adnewyddol a gafwyd yn y Gymanfa
Gyffredinol yng Nghaerfyrddin. Yn wyneb heriau dwys y cyfnod hwn, daliwn yn arbennig ar anogaeth y
cyn-Lywydd, y Parch. Evan Morgan, yn ei araith ymadawol, i gerdded yn y goleuni a dod yn blant y
goleuni.

Yn ddiweddar, cyhoeddwyd cyfrol bwysig y Parch. Dafydd Andrew Jones, Gwasanaethu’r Duw Byw. Mae
hwn yn llyfr defnyddiol ac yn wir yn hanfodol i bob un ohonom wrth inni ystyried ein cyfrifoldebau fel
Cristnogion, yn enwedig ein gwaith fel stiwardiaid y greadigaeth yn wyneb yr argyfwng hinsawdd
presennol.

Marian Beech Hughes
Cadeirydd

Adran Gyhoeddi

Braf yw cael rhannu
ychydig bach am hanes
ein Ysgol Sul yn
Llanfairpwll. Mae’r cyd-
destun newydd rydym
ynddi, wedi cynnig
cyfleoedd newydd i ni, i ymestyn allan i blant a
theuluoedd ein hardal. Rydym wedi manteisio ar
y cyfle i addasu yn weddigar, gan fanteisio ar
adnoddau newydd wrth i ni gyflwyno newyddion
arbennig  y Beibl am berson a gwaith yr Arglwydd
Iesu Grist. Mae’r Ysgol Sul (neu glwb plant), dal
yn rhan bwysig o’r gadwyn gweinidogaethau
eraill sy’n gwasanaethu plant, megis Agor y Llyfr
mewn ysgolion a bwrlwm Coleg y Bala. Boed i'r
Arglwydd rhoi'r cynnydd!

Y Parchg Ddr Alun M, Thomas

Cyfleoedd Newydd Diolch!
Gweinidogaethu yng Nghymru

am 21 mlynedd

Y Parchg Charles a Molly Chua
yn dychwelyd i Singapore.



Grŵp Athrawiaeth ac Addoli
Cyhoeddi.
Braf yw cael adrodd bod Cyhoeddiadau’r Gair bellach, wedi cyhoeddi
cyfrol Y Parch Dafydd Andrew Jones, “Gwasanaethu’r Duw Byw.” Hefyd,
mewn ymateb i gais gan yr Adran Ymgeiswyr a Hyfforddiant, i adrannau
cyntaf Llyfr Gwasanaethau EBC, sef Calendr a Llithiadur,a Brawddegau a
Gweddiau Agoriadol, gael eu cynhyrchu fel llyfryn, ar gyfer rhai fyddai
am gynnal gwasanaethau. Penderfynwyd , yn unol â pholisi amgylcheddol
EBC, rhoi’r Adran dan sylw, ar wefan y Cyfundeb, fel y gall unrhyw un
sy’n dymuno ei lawrlwytho, wneud hynny.

Y Flaenoriaeth.
Mewn ymateb i genadwri gan Henaduriaeth Conwy a Dyfrdwy, yn gofyn am “gyfoesi trefn a rheolau
canolog parthed ethol blaenoriaid, yn enwedig ynglŷn â’r cyfnod amser hwnnw mae rhywun yn cael ei
ethol i’r swydd yn y lle cyntaf”.  Bu gweithgor o’r Grŵp Athrawiaeth, dan gadeiryddiaeth Y Parchedig
Glyn Tudwal Jones, yn ystyried y mater o safbwynt diwinyddol, hanesyddol, cyfreithiol a
chyfansoddiadol, i weld os oes modd bod yn fwy hyblyg.

‘Roedd cytundeb bod y ffaith ein bod fel enwad yn ordeinio yn hytrach na neilltuo blaenoriaid i’r
swydd a’r ffaith fod ordeiniad i’w ystyried am gyfnod oes, yn rhwystr i lawer ymgymryd â’r swydd, heb
sôn am ddyletswyddau ychwanegol blaenor fel ymddiriedolwr. Dyma’r argymhelliad anfonwyd i’r
Gymanfa Gyffredinol:
Ein bod yn comisiynu blaenoriaid i wasanaethu am dymor penodol y gellir ei adnewyddu gyda
chydsyniad y blaenor a’r eglwys. Dylai’r tymor gwasanaeth gael ei bennu gan bob Henaduriaeth.
O blith y rhai sydd wedi eu comisiynu gellid ordeinio rhai i weinyddu’r Sacramentau yn ôl yr amodau
sydd eisoes mewn grym. Ni ddylai’r newidiadau hyn effeithio ar y rhai sydd eisoes yn flaenoriaid.

Bydd yr argymhelliad hwn, ynghŷd â nodiadau cefndir gan y Parch Glyn Tudwal Jones fel canllawiau i’r
drafodaeth, yn cael ei anfon i’r Henaduriaethau a’r tair Cymdeithasfa i’w trafod.

Y Parchg Megan Williams
Ysgrifenyddes

Er bod y gwaith wedi ail-
ddechrau mwy neu lai, fel yr
arfer, ar ôl y cyfnod clo i ni yma
yn Wrecsam, mae yna elfenau
sydd wedi newid yn fawr. Mae’r
ffordd mae’r Clwb Ieuenctid
wedi datblygu, yn gyffrous iawn ac mae hi wedi bod
yn brofiad arbennig iawn i wneud Alpha Youth
gyda’n gilydd . Er bod newid, ar y gorau, yn beth
pryderus i’w wneud, mae Duw wedi dangos ei fod
yn gallu bod yn effeithiol ac yn gyfrwng bendith i’n
cenhadaeth. Mae 3 o’n pobl ifanc wedi dewis cael
eu bedyddio, ac felly mae‘r cwrs Alpha wedi bod yn
ffordd arbennig i ddechrau sgwrs.

Siwan Jones
Gweithiwr Plant, Ieuenctid a Theuluoedd Cylch Wrecsam

Cyffrous



Wedi tair blynedd hynod heriol i waith plant yn ein heglwysi, erbyn
hyn, daeth yn amser i feddwl o ddifri sut y mae modd cyrraedd y 95% o
blant, nad ydan nhw bellach, yn rhan o fywyd yr Eglwys mewn unrhyw
ffordd. Ar yr un pryd, mae angen i ni gofio bod yna blant yn dal yn ein
mysg. Rhaid meddwl sut y gallwn eu helpu, trwy’n cynlluniau dysgu a’r
modd y gallwn eu cynnwys yn ein haddoliad, i ddod yn ddilynwyr a disgyblion i Iesu . Bu disgwyliad
gan lawer y byddai pethau, yn raddol, yn disgyn nôl i ‘fel roedden nhw cyn Covid’. Y realiti mewn
llawer o lefydd, yw nad yw hynny wedi digwydd. Bellach, mae angen meddwl am ffyrdd newydd a
gwahanol. Mewn llawer man, ni fydd cynnal cyfarfod wythnosol bellach, yn bosib. Efallai mai un
cyfarfod misol, yn rhyng-enwadol, efallai yn yr ysgol ar nos Iau, fydd y ffordd ymlaen? Bydd angen
modelau gwahanol ar gyfer pob cymuned ffydd, a gobeithio y caiff pawb yr hyder i addasu, heb
deimlo’n fethiant, nad oes modd cynnal pethau fel ag y buont yn y dyddiau cynt.

Dros y flwyddyn nesaf blaenoriaeth, Cyngor Ysgolion Sul, fydd ymweld â chanolfannau ar hyd a lled
Cymru, gan ddod wyneb yn wyneb â dwy sefyllfa.

Yn gyntaf, byddwn yn ymweld ag ardaloedd lle mae gwaith plant yn bodoli. Byddwn yn dwyn eglwysi
ac enwadau gwahanol ynghyd, i drafod y ddarpariaeth honno - ac i ystyried a oes modd gwella ar y
ddarpariaeth. Rhaid gofalu ein bod, nid yn unig yn cynnal y gwaith presennol o fewn yr eglwys, ond yn
medru ymestyn allan yn genhadol i’n cymunedau. Mae adnoddau fel Llan Llanast, Roots a Chwarae a
Chredu yn gynlluniau effeithiol iawn i’r diben hynny. Byddwn hefyd yn arddangos ein deunyddiau
diweddaraf, mewn print ac yn ddigidol ar y we.

Yn ail, mae’n fwriad gennym ymweld â threfi a chymunedau o fewn Cymru lle nad oes unrhyw waith
plant ac Ysgol Sul ar hyn o bryd. Rydym yn ymwybodol mewn ambell dref, lle mae 4 neu 5 capel o
draddodiadau gwahanol yn cyfarfod, ond nid yw’r un ohonynt yn cynnig darpariaeth Ysgol Sul neu
glwb plant. Ein gobaith yw annog cydweithio lleol, er mwyn trefnu rhyw fath o weithgarwch - efallai
nid bob wythnos ond y gobaith yw y bydd awydd i gymryd camau bach, i gyrraedd at fwyfwy o blant.

Cofiwn hefyd y gall bob un ohonom fod yn rhan o’r gwaith hwn, drwy rannu stori’r efengyl a rhannu
llyfrau i blant, efallai i ŵyrion ac ŵyresau, neu i blant yn ein cymdogaeth. Mae modd rhoi llyfrau i
ysgolion lleol hefyd. Mae hon yn weithred syml y gall pawb ei gyflawni. Tra bod Agor y Llyfr yn cynnig
ffordd o rannu storïau’r Beibl yn gyson a rheolaidd.

Yr hyn sydd angen i ni ei gofio yw bod gennym stori i’w rhannu a chenhadaeth i’w gyflawni. Mae
angen DYBRYD am weithwyr a gwirfoddolwyr i ail-danio’r gwaith yn lleol ac i ddarganfod y ffyrdd
gorau o wireddu hynny.

‘Meddai Iesu wrth ei ddisgyblion, “Mae’r cynhaeaf mor fawr, a’r gweithwyr mor brin! Felly,
gofynnwch i Arglwydd y cynhaeaf anfon mwy o weithwyr i’w feysydd.” Mathew 9:37 (beibl.net

Os byddech am i mi ddod i gysylltiad â chi, cysylltwch drwy yrru ebost at: aled@ysgolsul.com

Y Parchg Aled Davies
Cyngor Ysgolion Sul

Gweithio drwy argyfwng i
ail-danio gweinidogaeth i blant yng Nghymru



Bu sôn am y gwaith yng Ngholeg y Bala, fel rhan o adroddiad y
Gwasanaeth Plant ac Ieuenctid. Diolchwyd am gefnogaeth tîm Coleg y
Bala i’r gwaith ac am bwysigrwydd y cyrsiau yno i dwf ysbrydol y plant
a’r ieuenctid. Yn adroddiad yr Adran Adnoddau, cyfeirir at y gwaith a
wnaethpwyd i ddiweddaru’r boeleri a’r cyflenwad dŵr. Diolchwyd am
bob cefnogaeth gan yr enwad hyd yma, hefyd am haelioni aelodau ac
eglwysi tuag at waith y ganolfan.

Roedd y gwaith ar y boeleri a’r cyflenwad dŵr wedi bod yn bosibl, yn
bennaf, oherwydd cymynrodd hael i’r Ganolfan, ychydig flynyddoedd yn ôl. Roedd y ddau gyfeiriad yn y
gwahanol adroddiadau uchod, yn peri i ni feddwl am y gwaith ymarferol sydd yn angenrheidiol er mwyn
cynnal bywyd newydd yn yr eglwys. Ni allwn ddisgwyl i bobl ifanc, na neb arall chwaith, ddod i’r
ganolfan, i glywed y Newyddion Da, oni bai bod yno wres a’r gallu i gael cawod!

Fel rhan o adroddiad Adnoddau ac Eiddo, diolchwyd yn fawr iawn i Steve Wynn, Cadeirydd yr Adran
honno, a fu’n ymweld â’r Coleg yn gyson, yn cynllunio a chyfarwyddo’r gwaith peirianyddol a
ddigwyddodd yno. Mae Steve yn flaenor efo ni yn Morton

Anogwyd y rhai oedd yn y Gymanfa, i fod yn ymwybodol o’r angen i geisio partneriaid newydd i’r gwaith
wrth i gyfnod yr ariannu llawn, ddod i ben yn niwedd ‘24. Soniwyd am rôl yr ymddiriedolwyr yno yn
lleol, wrth iddyn nhw geisio ffordd ymlaen. Mae angen am weddi a chefnogaeth bawb i’r gwaith a’r
ganolfan. Hyderwn bydd gwaith yn y Ganolfan yn parhau a bydd modd cynnal y ganolfan dan fodel
newydd o ariannu.

Y Parchg Huw Powell-Davies
Cadeirydd

Canolfan Coleg y Bala

